
Shalom, Biblia elobi:

Luka 12:58–59 (Mokanda na Bomoi)
“Soki  ozali  kokende elongo na moshitaki  na yo epai  ya mokambi  ya
kosambisa,  salá makasi  liboso na nzela mpo bópatana.  Soki  te,
akoki  komema yo liboso ya mosambisi;  mosambisi  akokaba yo na
mabɔkɔ ya mokɛngeli  ya bolɔkɔ, mpe mokɛngeli  yango akokanga yo
na bolɔkɔ.  Nazali  koyebisa yo solo:  okobima kuna te kino okofuta
mbongo ya nsuka mpenza.”

 

Na ebandeli, nazalaki kokanisa ete moshitaki na biso azali kaka Satana
mpamba, ndenge tokendaka kotánga na 1 Petro 5:8 mpe Emoniseli
12:10. Kasi Biblia emonisi biso ete ezali mpe na bashitaki mosusu, oyo
bakoki kofunda biso na nzela na biso ya bomoi, ata soki biso toyebi
bango te.

Soki otali maloba wana malamu, epai elobi: “patana na moshitaki na yo
liboso bókoma epai ya mosambisi”, okomona ete: nani akoki kopatana
na Satana? Tozali kokoka te kopatana na ye, pamba te azali ntango
nyonso monguna mpe mobundisi na biso. Yango elingi koloba ete Yesu

azalaki kolobela bashitaki mosusu, kasi ya molimo, ata soki asaleli
ndakisa ya makambo ya mokili.

Bashitaki  yango  bazal i  banani?

Soki tozongi na tango ya Yesu, Bayisraele mingi baboyaki koyoka Ye,
balobaki ete: “tozali na Moyize”, koloba ete balandaka Mobeko ya
Moyize. Kasi na solo, bazalaki kosalela Mobeko te. Yango wana Yesu
alobaki bango:

Yoane 5:45–46 (Mokanda na Bomoi)
“Bókani  te ete ngai  nde nakofunda bino epai  ya Tata;  ezali  moto
moko azali  kofunda bino:  Moyize,  oyo botyaki  elikya na ye.  Pamba
te soki bondimaki Moyize, bolingaki kondima mpe ngai, pamba te ye
akomaki  makambo etali  ngai.”

 

Bana ya Isalaele bayebaki te ete Moyize oyo bazalaki koloba ete bandimi
ye, nde akokóma moshitaki na bango na mokolo ya nsuka, mpo
balandaki te makambo oyo atindaki bango. Yango wana Yesu alobaki
ndakisa wana:

“Patana liboso na moshitaki na yo” — koloba ete: patana liboso na
Moyize, patana liboso na Mobeko, liboso bókóma liboso ya Mosambisi.
Mosambisi wana elingi koloba Nzambe, na mokolo ya Kosambisa.

Pamba te soki okómi liboso ya Mosambisi (Nzambe), eloko ekolandaka
ezali Kosambisa. Soki okangami na etumbu, okokabami na mabɔkɔ ya
moyibi-etumbu (bakɛngeli), oyo bazali ba-anjelu ya bule, mpe bango
bakokanga yo bakobwaka yo na liziba ya moto.

Yesu asukisi na koloba ete:
“Okobima kuna te kino okofuta mbongo ya nsuka.”
Elingi koloba ete: soki osili kokweya na lifelo, likambo na yo esili wana.
Ezali lisusu na bolimbisi te, bondimi te, kofuta na biteni te. Okotikala
kuna libela na libela.

BONGO  BISO  PE  TOSILI  NA  BASHITAKI?

Bayisraele balobaki ete bazali bana ya Moyize; yango wana Moyize
akómaki moshitaki na bango. Ndenge moko mpe biso, bashitaki na biso
bazali batindami (bantoma) mpe basakoli.

Tolobaka ete tozali Bakristo, ete tondimaka Biblia, ete totongami likolo
ya moboko ya bantoma mpe basakoli; kasi makambo oyo bantoma

balobaki, tozali kosala yango te na bomoi na biso.
Yango nde bakokóma bashitaki na biso.
Injili oyo basakolaki, yango nde ekofunda biso na mokolo wana.

Yango wana Biblia ezali kosɛnga biso makasi ete:
tópatana na bango ntango naino tozali na nzela, elingi koloba: ntango
naino tozali awa na mokili, naino tokufi te. Tozali na mwa ntango moke
mpo:
– kosɛnga lobiko,
– kotosa Liloba,
– kolanda makambo ya Nzambe.

Biblia elobi:

Ba-Ebreu 12:14 (Mokanda na Bomoi)
“Boluká na makasi  kimya elongo na bato nyonso,  mpe bosantu,
pamba te moto ata moko te akomona Nkolo soki  azali  na bosantu
te.”

Tosengeli kosala ete:
– tozala na kimya,
– tozala na bosantu,
– tobátisama mpenza na Molimo Mosantu,
– totiama elembo (motindo) na Ye.

Pamba te bango nde bakotelema na mokolo wana mpo na kofunda biso,
koloba ete: “Tolobaki bango, kasi baboyaki.”

Paulo alobaki:

Baroma 2:16 (Mokanda na Bomoi)
“Na mokolo oyo Nzambe akosambisa makambo ya kobombana ya
bato nyonso,  kolanda Injili  na ngai,  na nzela ya Yesu Kristo.”

 

Nkolo asalisa biso tótosa Injili.

Obiki?
Ozali na bondimi ya solo ete soki okufi lelo, okokende na Likoló?

Soki te, lelo nde mokolo:
– bonga motema,
– pesa Yesu bomoi na yo,
– tika Ye apɛtola yo.

Pamba te oyo ezali mikolo ya nsuka. Tozali kosala kaka na miniti ya
bobakisi. Kokangama (Unyakuo) ekoki kosalema tango nyonso.
Tótɛlɛma nyonso, tózonga epai ya Mokeli na biso.
Ezali tango ya komema ekulusu na yo moko, mpe kolanda Kristo.
Pona liboso makambo ya ntina, bongo mosusu ekolanda sima.

Tiká mikumba ya mokili epema mwa moke, tosala eloko ya liboso, mpo
tózala na esika ya libateli.

Tópatana na bashitaki na biso.

Shalom.

